
Hizkuntz ereduak gainditu 

EILASeko kideak 

Urtebete igaro da izenburu bereko idazkia kaleratu genuenetik, eta zoritxarrez orduko izenburu bera baliagarria zaigu orain ere. 

Kezkagarria izan da gai honekiko Hezkuntza Sailak adierazi duen isiltasun zein geldotasuna eta, jakina, halabeharrez etorritako atzerapena. Tontxu Camposek hizkuntza ereduei buruzko agerraldia 2007ko martxoan egin zuen Legebiltzarreko Hezkuntza Batzordearen aurrean. Bertan, ikastereduen proposamen berria iazko uda baino lehen aurkeztuko zuela iragarri zuen, epe hori gaur egun arte luzatuz joan den arren. Geldotasun horrekin batera, Oinarrizko Curriculumaren Dekretua martxan jarri da, euskara komunikazio-hizkuntza nagusitzat hartuz, hizkuntza ereduei buruz aipamenik gabe, eta horrek nahaste galanta sortu du, bazterrak nahastu nahi dituztenen mesedetan. 

Azken asteotan zenbait guraso talde asaldaturik dabil, PPren bultzada politiko nabarmenaz, zenbaiten babesaz eta komunikabide jakin batzuen laguntzaz. Gurasoek hizkuntza eredua aukeratzeko duten eskubidea dela eta, Euskadiko Epaitegi Nagusira zein Arartekora jo dute, eta batak zein besteak arrazoia eman diete, egungo legediak horretarako beta ematen baitu. Izan ere, hizkuntz ereduek (A, B eta D) legez indarrean diraute, beste araudi berririk ezartzen ez den artean. 

Lege hutsune horrek aitzakia bikaina eskaini die guraso horiei, euskararen normalkuntzan atzera egiten saiatzeko; euskal gizartearen gehiengoak matrikula garaian, urtez urte, euskararen alde adierazitako borondatearen aurkako norabidean. Eta hori frogatzeko matrikularen bilakaera ikusi besterik ez dago. EAEko Haur Hezkuntzako ikasleria oro har bilduta, 1984-85eko ikasturtean D ereduko ikasleak %28,1 ziren, eta 2004-05ean, %61,6. A ereduan, berriz, 1984-85eko ikasturtean %48,2 ziren, eta 2004-05ean, %8,5 ziren . Adierazgarria, ezta? 

Hala ere, demagogia erabiliz eta errealitatea erabat desitxuratuz, gaztelera kolokan eta desagertzeko arriskuan dagoela sinestarazi nahi digute guraso horiek eta euren bultzatzaileek. Ezinezkoa dute, ordea, hori frogatzea, ez eskolan, ez kalean, ezta inolako ikerketan oinarrituta ere. Hortxe daude PISAko emaitzak: irakurketaren ulermenean -gazteleraz eginiko proba, kasu gehienetan- EAEko ikasleek Espainiako Estatuko batez bestekoaren gaineko emaitzak lortu dituzte. 

Hemen hizkuntzaren bat kolokan baldin badago, hori euskara da. Orain arteko ereduen sistemari sutsuki eusteko eta bereziki, A eredua edonola mantentzeko arrazoia bestelakoa da. Hain zuzen ere, euskararen legediak duen xede nagusiarekiko iruzur egiten jarraitzea, hots, euskararen ezagutza eta bere normalkuntza eragoztea. Komenigarria da gogora ekartzea euskararen normalkuntzaz EAEn legez araututakoa. Iazko azaroan mende laurdena bete du Euskararen Erabilera Normalizatzeko Legeak (1982). Halaber, 25 urte beteko dira uztailean Hizkuntz Ereduen Dekretua (1983) indarrean jarri zenetik; beraz, bada garaia biez balantzea egiteko. 

Begirada atzera botatzean ukaezina da euskararen alorrean egindako ahaleginak eta egindako urrats handiak aitortzea. Milaka neska-mutil izan dira, euskara ama hizkuntza izan gabe, euskaraz ikasi dutenak, eta, gaur egun, 16tik 24 urtera bitarteko bi gaztetatik bat elebiduna da. Honekin batera, aipamen berezia merezi du urteotan irakaskuntzako langileok egindako ahaleginak, milaka irakasle gaitu baitira euskaraz irakasteko (2006ko datuen arabera, ikastetxe publikoetako irakasleriaren %79 HE2 agiriaren jabea da eta pribatuetako %68). Baina aurrekoa aitortu arren, oso urrun gaude oraindik normalkuntza egoera batetik. 

Ez da soziolinguista izan beharrik antzemateko egungo gazte askok euskarazko gaitasunari dagokionez -DBHren amaieran- ez dutela legedian jasotakoa betetzen, ezta gure ikasleek bi hizkuntza ofizialen ezagutza guztiz asimetrikoa dutela egiaztatzeko. Zalantzarik gabe esan dezakegu egun Hezkuntza Sistemak ez duela bermatzen ikasle guztientzako gutxieneko hizkuntza gaitasuna. Besteak beste, hor dago ISEI-IVEIren B2 ikerketa edota Euskadiko Eskola Kontseiluak hizkuntza ereduei buruz eginiko txostenean adierazitakoa. Beraz, emaitzak ikusirik, B ereduko kasu ugaritan zein A ereduko kasu guztietan, Euskararen Erabilera Normalizatzeko Legearekiko eta Euskal Eskola Publikoaren Legearekiko iruzur baten aurrean gaudela esan genezake. 

Honainokoa gutxi balitz, hizkuntza ereduen sistema sailkatzailea eta ekitatearen aurkakoa dela argi eta garbi salatu behar da. Hau ageriagoa da eskolak etorkinen erronkari aurre egin behar izan dionetik. Kohesio sozialak zein aukera berdintasunak ereduen sistema desegitea eskatzen dute. A ereduak bazterketa soziala sustatzen du. Hain zuzen ere, sare publikoko A ereduan nagusiki zailtasun sozial eta ekonomikoak dituzten ikasleak eskolatzen dira, baztertze prozesuan murgiltzeko edo ikasleentzako ghetto bihurtzeko arriskua dutelarik, Arartekoaren txostenek aspaldian hala jaso zuten bezala. 

Bestalde, une batez ikasleak alde batera utzita, aipamen labur bat egin nahi genuke gizartea orokorrean harturik, EAEko datuetara mugatuko bagara ere. Kultura Sailak eginiko mapa soziolinguistikoaren arabera (2001), azken urteotan euskaldun kopuruak hazkunde handia izan du. Hala ere, gaur egun EAEko gizartearen heren batek (650.000 hiritar inguru) besterik ez du euskara ezagutzen. Datu hori ez da batere lasaigarria, nahiz eta izandako bilakaera ikustean, hazkunde nabaria eman dela onartu, 1981ean EAEko biztanleriaren %21,6 elebiduna zen eta 2001ean, ordea, %32,3. Dena den, baikorregi izateko arrazoi gutxi dago, jakina baita kopuru horietatik askoz gutxiago direla bere egunerokoan euskara erabiltzen dutenak. Hori bai dela kezkagarria. 

Eginiko balantzea ikusirik eta neurriak hartzeko garaia dela jabeturik, hizkuntza normalkuntzan aurrera egiteko beharrezkoa da hezkuntza komunitatearen barrenean nahiz eragile politikoen artean zenbait oinarri argi finkatzea. Euskara borroka politikotik aldentzea eta babestea lortu beharko litzateke. Denon hizkuntza dela jabetzen garenean eta ez batak bestearen aurka erabiltzeko tresna, orduan izango du euskarak bideratua geroa. 

Hala ere, erne ibili beharko dugu ikastereduen eztabaida berriro pil-pilean dagoen une hauetan. Arestian esan bezala, batzuek mamuak berpizteari ekingo diote, gaztelerak bizi duen balizko arriskua aireratuz. Aldi berean, egungo hizkuntza ereduen sistemaren defentsa sutsua erakutsiko dute beste batzuek, zeharkako hitzarmenen garaia dela argudiatuz eta duela 25 urteko adostasun zabalak goraipatuz. Baina, batzuk zein besteak euskararen normalkuntza benetan bermatuko luketen neurriak eragozten saiatuko dira, blokeo jarrera ezkutatzen duten bitartean. Onuragarria da adostasuna lortzen ahalegintzea, baina hondamendia ere izan daiteke beto eskubidea inori onartzea. Gure iritziz, azken batean, adostasun zabalaren bidea ezinezkoa izatekotan, dinamika eragozleei aurre egiteko, gizartearen gehiengoak euskararen alde behin eta berriro azaldu duen borondatea hartu beharko litzateke oinarritzat. 

Azkenik, ezin amaitu giza baliabideen gehikuntza eta bitarteko ekonomiko gehiagoren beharra azpimarratu gabe. Izan ere, oinarrizko horniketa egokirik ezean, hizkuntza ereduen sistema gainditzea eta, beste helburuen artean, DBHren amaieran ikasle guztiek B2 maila lortzea, hitz hutsak besterik ez dira izango. 

Lehen esan bezala, 25 urteetako ibilbidearen ondoren euskararen normalkuntzak bultzada berri bat behar du, baita hezkuntza esparruan ere. Erronka honi erantzuteak neurri bereziak hartzea eta guztion babesa behar du, gure herriko hizkuntza propioaren geroa jokoan dago eta. 

